
AN tACHT UM THEANNTÁIL FEITHICLÍ, 2015
[An tiontú oifigiúil]

Acht do dhéanamh socrú maidir le doghluaisteacht feithiclí agus gníomhaíochtaí 
gaolmhara in áiteanna áirithe a rialáil agus, i ndáil leis sin, do thabhairt feidhmeanna 
don Údarás Náisiúnta Iompair agus do leasú an Achta Iompair, 1950, alt 101b den Acht 
um Thrácht ar Bhóithre, 1961, an Achta um Lárionaid Chuanta Iascaigh, 1968, an Achta 
Cuanta, 1996 agus an Achta Iompair (Bonneagar Iarnróid), 2001 agus do dhéanamh socrú 
i dtaobh nithe gaolmhara.

[6 Bealtaine, 2015]
Achtaítear ag an Oireachtas mar a leanas:

CUID 1

RéamhRáiteach agus gineaRálta

Gearrtheideal, tosach feidhme agus comhlua

1. (1) Féadfar an tAcht um Theanntáil Feithiclí, 2015 a ghairm den Acht seo. 

 (2) Tiocfaidh an tAcht seo i ngníomh cibé lá nó laethanta a cheapfaidh an tAire le hordú 
nó le horduithe i gcoitinne nó faoi threoir aon chríoch nó foráil áirithe agus féadfar 
laethanta éagsúla a cheapadh amhlaidh chun críoch éagsúil nó le haghaidh forálacha 
éagsúla. 

 (3) Féadfar na hAchtanna um Thrácht ar Bhóithre, 1961 go 2015 a ghairm de na hAchtanna 
um Thrácht ar Bhóithre, 1961 go 2014 agus de Chuid 5 le chéile.

 (4) Féadfar na hAchtanna um Lárionaid Chuanta Iascaigh, 1968 go 2015 a ghairm de na 
hAchtanna um Lárionaid Chuanta Iascaigh, 1968 go 2006 agus d’alt 35 le chéile.

 (5) Féadfar na hAchtanna Cuanta, 1996 go 2015 a ghairm de na hAchtanna Cuanta, 1996 
go 2009 agus d’alt 36 le chéile. 

Léiriú

2. San Acht seo—

 ciallaíonn “Acht 1961” an tAcht um Thrácht ar Bhóithre, 1961;

 ciallaíonn “Acht 2005” an tAcht um Shábháilteacht Iarnróid, 2005; 

 ciallaíonn “aerfort” Aerfort Stáit (de réir bhrí an Achta um Aerfoirt Stáit, 2004) nó aerfort 
eile a bhféadfaidh an tAire fodhlíthe a dhéanamh ina leith faoi alt 15 den Acht sin; 

 ciallaíonn “duine údaraithe” duine nó aicme daoine a cheaptar faoi alt 23;

 ciallaíonn “teanntán” feiste nó fearas atá deartha nó oiriúnaithe lena daingniú nó lena 
dhaingniú d’fheithicil ionas nach féidir í a thiomáint nó í a chur ag gluaiseacht ar shlí eile;

 ciallaíonn “teanntáil” teanntán a dhaingniú d’fheithicil atá loctha;

 ciallaíonn “gníomhaíochtaí teanntála”—

  (a) teanntáil,

  (b) teanntán a bhaint d’fheithicil, 

  (c) feithicil a athshuíomh, nó

  (d) táillí a fhorchur—

   (i) mar choinníoll chun teanntán a bhaint d’fheithicil, nó

   (ii) i leith feithicil a athshuíomh; 

	 ciallaíonn	 “oifigeach	 achomhairc	 teanntála”	 duine	 arna	 ainmniú	 nó	 arna	 hainmniú	 ag	 
ÚNI faoi alt 21;

 ciallaíonn “fógra teanntála” fógra a bheidh greamaithe d’fheithicil de réir alt 13; 

 ciallaíonn “oibritheoir teanntála” duine atá údaraithe ag rialaitheoir loctha chun 
gníomhaíochtaí teanntála a dhéanamh thar ceann an rialaitheora loctha agus folaíonn sé 
fostaí de chuid oibritheoir teanntála nó aon duine eile atá ar fostú ag oibritheoir teanntála 
chun gníomhaíochtaí den sórt sin a dhéanamh thar a cheann nó thar a ceann agus, maidir 
le	gníomhaíochtaí	teanntála	a	dhéantar	faoi	alt	101B,	folaíonn	sé	oifigeach	teanntála	(de	
réir bhrí an ailt sin);

 ciallaíonn “áit teanntála” áit teanntála reachtúil nó áit teanntála neamhreachtúil, nó iad 
araon, de réir mar a bheidh;

 ciallaíonn “rialacháin teanntála” rialacháin arna ndéanamh faoi alt 10;

 ciallaíonn “muirear scaoilte teanntáin” muirear i leith teanntán atá daingnithe d’fheithicil 
atá loctha go neamhdhleathach nó go héagórach a bhaint;

 ciallaíonn “cód cleachtais” cód cleachtais arna bhunú faoi alt 12(1);

 folaíonn “achtachán” ionstraim arna déanamh faoi achtachán;

 tá le “lárionad cuain iascaigh” an bhrí a shanntar do “lárionad chuan iascaigh” san Acht 
um Lárionaid Chuanta Iascaigh, 1968; 

 tá le “cuan” an bhrí a shanntar dó san Acht Cuanta, 1996;

 tá le “údarás áitiúil” an bhrí a shanntar dó san Acht Rialtais Áitiúil, 2001;

 ciallaíonn “Aire” an tAire Iompair, Turasóireachta agus Spóirt;

cd.1 a.2cd.1 a.2

 ciallaíonn “áit teanntála neamhreachtúil” áit, seachas áit teanntála reachtúil, ina bhfuil 
gníomhaíochtaí teanntála i ngníomh;

 ciallaíonn “ÚNI” an tÚdarás Náisiúnta Iompair; 

 tá le “locadh”, i ndáil le feithicil, an bhrí a shanntar dó in alt 3 d’Acht 1961;

 ciallaíonn “rialaitheoir loctha”, i ndáil le háit teanntála, an duine atá freagrach, maidir leis 
an áit teanntála sin, as an dlí nó na rialacha is infheidhme maidir le locadh san áit sin a 
fhorfheidhmiú, ach ní fholaíonn sé comhalta den Gharda Síochána ná maor tráchta atá 
údaraithe chuige sin;

 ciallaíonn “forordú” forordú le rialacháin;

 tá le “bóthar poiblí” an bhrí a shanntar dó le halt 3 d’Acht 1961;

 ciallaíonn “muirear iomchuí” muirear scaoilte teanntáin nó muirear athshuímh nó iad 
araon;

 ciallaíonn “athshuíomh”, i ndáil le feithicil atá loctha go héagórach nó go 
neamhdhleathach, an fheithicil a bhogadh ón áit ina bhfuil sí loctha (cibé acu a daingníodh 
nó nár daingníodh teanntán di roimh í a athshuíomh nó dá éis sin) go dtí áit eile;

 ciallaíonn “muirear athshuímh” muirear i leith feithicil atá loctha go neamhdhleathach nó 
go héagórach a athshuíomh go dtí áit eile;

 ciallaíonn “alt 101B” alt 101B (a cuireadh isteach le halt 32) d’Acht 1961;

 ciallaíonn “rialacháin maidir le comharthaíocht” rialacháin arna ndéanamh faoi alt 11;

 ciallaíonn “comhlacht reachtúil”, de réir mar a bheidh, aerfort, Córas Iompair Éireann, an 
Ghníomhaireacht um Fháil Iarnród, cuan nó lárionad cuain iascaigh nó comhlacht arna 
bhunú faoi reacht atá i bhfeighil áit teanntála a shonraítear faoi alt 5;

 ciallaíonn “áit teanntála reachtúil”—

  (a) bóthar poiblí ar a ndéantar gníomhaíochtaí teanntála de réir alt 101B, 

  (b) aerfort ina ndéantar gníomhaíochtaí teanntála faoi fhodhlíthe arna ndéanamh faoi 
alt 15(3)(o) den Acht um Aerfoirt Stáit, 2004, 

  (c) talamh ar le Córas Iompair Éireann é nó atá ar áitiú ag Córas Iompair Éireann agus 
ar a ndéantar gníomhaíochtaí teanntála faoi fhodhlíthe arna ndéanamh faoi alt 22(1)
(ee)(ii) (a cuireadh isteach le halt 34(c)) den Acht Iompair, 1950,

  (d) lárionad cuain iascaigh ina ndéantar gníomhaíochtaí teanntála faoi fhodhlíthe  
arna ndéanamh faoi alt 4(2)(aa) (a cuireadh isteach le halt 35(a)) den Acht um 
Lárionaid Chuanta Iascaigh, 1968,

  (e) cuan ina ndéantar gníomhaíochtaí teanntála faoi fhodhlíthe arna ndéanamh faoi  
alt 42(1A)(b) (a cuireadh isteach le halt 36(c)) den Acht Cuanta, 1996,

  (f) áit ina ndéantar gníomhaíochtaí teanntála faoi alt 66A (a cuireadh isteach le halt 
134 d’Acht 2005) den Acht Iompair (Bonneagar Iarnróid), 2001, agus

  (g) cibé áiteanna eile a shonróidh an tAire faoi alt 5 ar áiteanna iad ina ndéantar 
gníomhaíochtaí teanntála faoi achtachán;

cd.1 a.2cd.1 a.2

 tá le “maor tráchta” an bhrí a shanntar dó san Acht um Údaráis Áitiúla (Maoir Thráchta), 
1975;

 ciallaíonn “neamhdhleathach”, i ndáil le feithicil atá loctha in áit teanntála reachtúil, 
feithicil atá loctha de shárú ar achtachán;

 ciallaíonn “feithicil” feithicil inneallghluaiste (de réir bhrí alt 3 d’Acht 1961), leantóir nó 
leathleantóir nó teaglaim de dhá cheann nó níos mó díobh; 

 ciallaíonn “suíomh gréasáin”, i ndáil le ÚNI, suíomh gréasáin arna chothabháil ag ÚNI ar 
an idirlíon;

 ciallaíonn “éagórach”, i ndáil le feithicil atá loctha in áit teanntála—

  (a) i gcás gur áit teanntála neamhreachtúil an áit teanntála, go bhfuil an fheithicil 
loctha de shárú ar na téarmaí agus na coinníollacha nó na srianta nó na toirmisc is 
infheidhme maidir le locadh san áit lena mbaineann, nó

  (b) i gcás gur áit teanntála reachtúil atá faoi rialú ag comhlacht reachtúil an áit 
teanntála, nach n-íoctar an muirear arna fhorchur i leith an fheithicil a locadh, ar 
muirear é a cheadaítear a shocrú faoi achtachán, agus nach sárú ar achtachán an 
mhainneachtain an muirear a íoc.

Rialacháin agus orduithe a leagan

3. Gach rialachán a dhéanfar faoin Acht seo nó gach ordú a dhéanfar faoi alt 5, leagfar é 
faoi bhráid gach Tí den Oireachtas a luaithe is féidir tar éis a dhéanta agus, má dhéanann 
ceachtar	Teach	acu	sin,	laistigh	den	21	lá	a	shuífidh	an	Teach	sin	tar	éis	an	rialachán	nó	an	
t-ordú a leagan faoina bhráid, rún a rith ag neamhniú an rialacháin nó an ordaithe, beidh 
an rialachán nó an t-ordú ar neamhní, ach sin gan dochar do bhailíocht aon ní a rinneadh 
roimhe sin faoin rialachán nó faoin ordú. 

Nithe a bhaineann le rialacháin arna ndéanamh ag ÚNI

4. (1) I gcás go mbeartóidh ÚNI rialacháin a dhéanamh faoin Acht seo (seachas faoi alt 15)—

  (a) rachaidh sé i gcomhairle leis an Aire agus, má bhaineann na rialacháin bheartaithe 
le háit teanntála reachtúil, leis an gcomhlacht atá freagrach as an áit sin, agus

  (b) foilseoidh sé ar a shuíomh gréasáin, agus i nuachtán náisiúnta amháin a scaiptear 
laistigh den Stát, dréacht de na rialacháin bheartaithe á rá go bhféadfar uiríll a 
dhéanamh i scríbhinn chuig ÚNI roimh dháta sonraithe (nach luaithe ná 21 lá ó 
dháta an fhoilsithe ar an suíomh gréasáin) agus breithneoidh sé aon uiríll a dhéanfar 
chuige. 

 (2) Féadfaidh ÚNI, tar éis comhchomhairle de réir fho‑alt (1)(a), agus tar éis breithniú 
a dhéanamh ar aon uiríll arna ndéanamh faoi fho‑alt (1)(b), maidir le rialacháin a 
bheartaíonn sé a dhéanamh faoin Acht seo, na rialacháin a dhéanamh, fara modhnú nó 
gan mhodhnú.

 (3) I gcás go ndéanfaidh ÚNI rialacháin faoin Acht seo, foilseoidh ÚNI ar a shuíomh 
gréasáin—

  (a) cóip de na rialacháin nó fógra faoi dhéanamh na rialachán, mar aon le tuairisc orthu, 
agus

cd.1 a.2cd.1 a.2

  (b) tagairt don uimhir ionstraime reachtúla arna sannadh dóibh.

 (4) Ní dhéanfaidh sé difear do bhailíocht aon rialachán arna ndéanamh faoin Acht seo fo‑alt 
(1)(b) nó (3) a fhágáil gan chomhlíonadh. 

 (5) Féadfaidh ÚNI rialacháin a dhéanamh lena bhforordófar aon ní dá dtagraítear san Acht 
seo mar ní atá forordaithe nó le forordú. 

Áiteanna teanntála reachtúla a shonrú – ordú ón Aire

5. I dteannta na n-áiteanna a shonraítear in alt 2, féadfaidh an tAire, le hordú, tar éis dul 
i gcomhairle le ÚNI agus le haon duine eile a mheasfaidh sé nó sí is iomchuí, áiteanna 
eile a shonrú, ina n-údaraítear gníomhaíochtaí teanntála a dhéanamh faoi achtachán, atá le 
bheith ina n-áiteanna teanntála reachtúla.

Caiteachais

6. Déanfar na caiteachais a thabhóidh an tAire ag riaradh an Achta seo a íoc, a mhéid a 
cheadóidh an tAire Caiteachais Phoiblí agus Athchóirithe é, as airgead a sholáthróidh an 
tOireachtas. 

CUID 2

gníomhaíochtaí teanntála in áiteanna teanntála a Rialáil

Feidhm ÚNI i ndáil le teanntáil, etc. a rialáil

7. Áireofar ar fheidhmeanna ÚNI gníomhaíochtaí teanntála in áiteanna teanntála a rialáil de 
réir an Achta seo agus na nithe a bhaineann le hachomhairc agus a shonraítear i gCuid 3. 

Ordacháin bheartais ón Aire

8. (1) Féadfaidh an tAire, ó am go ham, ordacháin bheartais a thabhairt i scríbhinn do ÚNI 
maidir lena fheidhmeanna faoin Acht seo agus comhlíonfaidh ÚNI aon ordachán den 
sórt sin.

 (2) Déanfar fógra faoi aon ordachán a thabharfar faoi fho‑alt (1) agus mionsonraí faoi 
ordachán den sórt sin—

  (a) a leagan faoi bhráid gach Tí den Oireachtas, a luaithe is féidir, tar éis é a thabhairt, 
agus

  (b) a fhoilsiú san Iris Oifigiúil agus ar shuíomh gréasáin na Roinne Iompair, 
Turasóireachta agus Spóirt, tráth nach déanaí ná 21 lá tar éis é a bheith tugtha. 

Déanfar gníomhaíochtaí teanntála de réir an Achta

9. I gcás go ndéanfar gníomhaíochtaí teanntála in áit teanntála, ansin, gan dochar do 
dhlíthiúlacht na ngníomhaíochtaí sin, nó a mhalairt, déanfar iad de réir an Achta seo, 
de réir rialacháin teanntála agus de réir rialacháin maidir le comharthaíocht agus de réir 
muirir uasta dá bhforáiltear nó a fhorordaítear faoi alt 15. 

cd.1 a.4cd.1 a.4



10

[2015.][Uimh. 13.]
  

An tAcht um Theanntáil Feithiclí, 2015.
  

Rialacháin teanntála

10. (1) D’fhonn gníomhaíochtaí teanntála a bhainistiú go cuí ar mhaithe le leas an phobail, 
féadfaidh ÚNI rialacháin a dhéanamh (“rialacháin teanntála”) i ndáil le háiteanna 
teanntála lena bhforordófar gach ceann nó aon cheann díobh seo a leanas:

  (a) an tréimhse ama a rachaidh in éag tar éis locadh éagórach nó neamhdhleathach 
feithicle in áit teanntála a bhrath, sula bhféadfar—

   (i) teanntán a dhaingniú den fheithicil, agus

   (ii) feithicil a athshuíomh;

  (b) an tréimhse ama ar laistigh di a bhainfear teanntán d’fheithicil tar éis muirear 
scaoilte teanntáin a íoc agus, i gcás gur athshuíodh an fheithicil, tar éis muirear 
athshuímh a íoc; 

  (c) srian a chur le muirir a fhorchur i dteannta an mhuirir uasta a fhorordaítear nó dá 
bhforáiltear faoi alt 15, nó le méid na muirear sin;

  (d) rochtain, in áit teanntála neamhreachtúil, ar fheithicil, a d’athshuigh a húinéir, nó a 
athshuíodh thar ceann a húinéara, d’fhonn í a aisghabháil;

  (e) ceanglais i ndáil leis an gcineál teanntáin a fhéadfar a úsáid; 

	 	 (f)	 i	 gcás	 go	 ndéanfar	 fianaise	 ar	 locadh	 neamhdhleathach	 nó	 éagórach	 a	 bhailiú	 trí	
ghrianghraif, trí fhíseán nó trí mhodhanna eile taifeadta, an modh ar a mbaileofar an 
fhianaise sin;

  (g) an modh aitheantais a bheidh le hiompar, le taispeáint agus le tíolacadh ag 
oibritheoir teanntála (seachas comhalta den Gharda Síochána nó maor tráchta), lena 
n-áirítear cártaí aitheantais nó aon mhodh eile a shonrófar; 

  (h) seachas i ndáil le feithicil a bheidh á húsáid ag comhalta den Gharda Síochána nó ar 
iarraidh ó chomhalta den Gharda Síochána, an modh aitheantais agus na marcálacha 
a bheidh le taispeáint ar fheithiclí a úsáidtear i ndáil le gníomhaíochtaí teanntála a 
dhéanamh;

  (i) foirm fógra teanntála (seachas i leith feithicil a ndéanfar teanntáil uirthi faoi alt 
101B);

  (j) an modh ar a bhféadfar muirear scaoilte teanntáin nó muirear athshuímh a íoc;

	 	 (k)	 na	taifid	a	bheidh	le	coinneáil	i	leith	gníomhaíochtaí	teanntála;

  (l) an fhaisnéis a bheidh le soláthar do ÚNI nó do dhuine údaraithe—

   (i) ag rialaitheoir loctha, i ndáil le háiteanna teanntála atá faoina rialú (lena 
n-áirítear gníomhaíochtaí teanntála a bheidh ar siúl ann), agus

   (ii) ag oibritheoir teanntála, i ndáil le gníomhaíochtaí teanntála a dhéanann sé nó sí 
nó a dhéanann a fhostaithe nó a fostaithe;

  (m) i gcás go soláthrófar faisnéis ar mhodh leictreonach nó ar mhodh eile don phobal 
maidir le gníomhaíochtaí teanntála in áit teanntála, foirm agus ábhar na faisnéise 
sin.

 (2) Féadfaidh ÚNI, le linn rialacháin teanntála a dhéanamh, ceanglais éagsúla agus 
coinníollacha éagsúla a shocrú i leith na nithe seo a leanas—

  (a) áiteanna teanntála reachtúla agus neamhreachtúla,

  (b) áiteanna teanntála éagsúla, agus

  (c) imthosca éagsúla, uaireanta éagsúla den lá agus limistéir éagsúla. 

 (3) Níl feidhm ag rialacháin arna ndéanamh faoi mhír (a), (b), (e) nó (f) d’fho‑alt (1) maidir 
le feithicil a dhéanfaidh comhalta den Gharda Síochána a theanntáil nó a athshuíomh nó 
a dhéanfar a theanntáil nó a athshuíomh ar threorú ó chomhalta den Gharda Síochána. 

 (4) Aon duine a mhainneoidh foráil de chuid rialacháin teanntála a chomhlíonadh, nó a 
sháróidh foráil den sórt sin, a ndeirtear sna rialacháin gur foráil phionósach í, déanfaidh 
sé nó sí cion agus dlífear, ar é nó í a chiontú go hachomair, fíneáil d’aicme C a chur air 
nó uirthi.

 (5) Ní dhéanfaidh ÚNI rialacháin teanntála—

  (a) a bhaineann le háiteanna teanntála reachtúla, nó

  (b) ina mbeidh foráil a sonraítear sna rialacháin gur foráil phionósach í,

  gan toiliú an Aire.

Comharthaíocht

11. (1) Cinnteoidh rialaitheoir loctha i ndáil le háit teanntála, seachas bóthar poiblí, arb é nó í 
an rialaitheoir loctha ina leith—

  (a) go soláthraíonn sé nó sí, in áiteanna feiceálacha (de réir aon rialacháin maidir le 
comharthaíocht, atá i bhfeidhm de thuras na huaire, agus a bhaineann leis an áit 
teanntála) comharthaí a léiríonn go soiléir go bhfuil gníomhaíochtaí teanntála i 
ngníomh san áit sin agus atá infheicthe ag duine a fhaigheann rochtain ar an áit le 
feithicil, 

  (b) go sonraítear an méid seo a leanas ar na comharthaí—

   (i) an muirear scaoilte teanntáin (más ann),

   (ii) an muirear athshuímh (más ann), agus 

   (iii) aon mhuirir bhreise (más ann) a fhéadfaidh a bheith iníoctha i leith feithicil a 
ndearnadh teanntáil uirthi, 

   agus

  (c) go gcomhlíontar aon chód cleachtais a bhaineann le comharthaíocht, a bheidh ann 
de thuras na huaire, agus a bhaineann leis an áit teanntála.

 (2) Féadfaidh ÚNI rialacháin a dhéanamh (“rialacháin maidir le comharthaíocht”), i leith 
comharthaíocht a bheidh le soláthar agus le taispeáint in áit teanntála nó ag áit teanntála, 
seachas bóthar poiblí, maidir le gach ceann nó aon cheann díobh seo a leanas:

  (a) suíomh comharthaí, lena n-áirítear—

   (i) ag bealach isteach in áit nó i gcomharsanacht áite,

   (ii) laistigh d’áit nó ar fud áite;

  (b) an fhaisnéis (lena n-áirítear foirm na faisnéise) a bheidh le taispeáint ar  
chomharthaí;

  (c) toisí, dath agus dearadh comharthaí;

  (d) na siombailí a bheidh le taispeáint ar chomharthaí; agus

  (e) líon na gcomharthaí a bheidh le soláthar. 

 (3) Le linn rialacháin maidir le comharthaíocht a dhéanamh, féadfaidh ÚNI ceanglais 
éagsúla agus coinníollacha éagsúla a shocrú i leith na nithe seo a leanas—

  (a) áiteanna reachtúla agus neamhreachtúla,

  (b) áiteanna teanntála éagsúla, agus

  (c) imthosca éagsúla agus limistéir éagsúla. 

 (4) Aon rialaitheoir loctha a mhainneoidh fo‑alt (1) (seachas mír (c)) a chomhlíonadh, 
déanfaidh sé nó sí  cion agus dlífear, ar é nó í a chiontú go hachomair, fíneáil d’aicme C 
a chur air nó uirthi. 

 (5) I gcás go soláthrófar comhartha de réir rialacháin maidir le comharthaíocht ar 
comhartha é ar a dtaispeántar an muirear scaoilte teanntáin nó an muirear athshuímh 
a bhfuil feidhm aige in áit teanntála agus go ndéanfaidh an rialaitheoir loctha i leith na 
háite sin nó aon oibritheoir teanntála a bheidh ag déanamh gníomhaíochtaí teanntála 
san áit sin muirear scaoilte teanntáin nó muirear athshuímh a fhorchur ar muirear é is 
mó ná an muirear a bheidh ar taispeáint, déanfaidh sé nó sí cion agus dlífear, ar é nó í a 
chiontú go hachomair, fíneáil d’aicme B a chur air nó uirthi. 

 (6) In aon imeachtaí mar gheall ar chion i ndáil le locadh neamhdhleathach, ní cosaint é 
don chúisí a léiriú nár chomhlíon an rialaitheoir loctha lena mbaineann an t-alt seo. 

 (7) Ní dhéanfaidh ÚNI rialacháin maidir le comharthaíocht gan toiliú an Aire. 

Cóid chleachtais

12. (1) Féadfaidh ÚNI cód cleachtais a bhunú—

  (a) ina soláthrófar treoir phraiticiúil do rialaitheoirí loctha agus d’oibritheoirí teanntála 
maidir le comhlíonadh an Achta seo nó rialachán arna ndéanamh faoi, agus 

  (b) lena mbunófar caighdeáin i ndáil le hiompraíocht ghinearálta na ndaoine seo a 
leanas, i ndáil le comhlíonadh a ndualgas agus i ndáil lena n-iompar—

   (i) rialaitheoirí loctha le linn oibríochtaí oibritheoirí teanntála a mhaoirsiú, agus 

   (ii) oibritheoirí teanntála le linn gníomhaíochtaí teanntála a dhéanamh.

 (2) Déanfaidh ÚNI cód cleachtais a fhoilsiú—

  (a) ar shuíomh gréasáin ÚNI i cibé foirm nó ar cibé modh is cuí le ÚNI, agus 

  (b) i bhfoirm chlóite a bheidh ar fáil nuair a iarrfar é ar cibé táille réasúnach (más ann) 
a dtabharfaidh ÚNI breith ina leith a íoc, 

  agus déanfar an dáta óna mbeidh éifeacht leis an gcód cleachtais a shonrú sa chód 
foilsithe.

 (3) Rachaidh ÚNI i gcomhairle leis an Aire nuair a bheidh dréacht de chód cleachtais nó 
aon leasuithe ar chód cleachtais á ullmhú nó á n-ullmhú aige. 

 (4) Sula ndéanfaidh ÚNI cód cleachtais a bhunú nó cód cleachtais a leasú—

  (a) foilseoidh sé ar a shuíomh gréasáin dréacht den chód beartaithe nó den leasú 
beartaithe agus ceadóidh sé tréimhse shonraithe do dhaoine, nach giorra ná 21 lá tar 
éis dháta an fhoilsithe, chun uiríll a dhéanamh i scríbhinn chuig ÚNI i ndáil leis an 
dréachtchód nó leis an dréachtleasú, de réir mar a bheidh, agus

  (b) féadfaidh sé, tar éis aon uiríll a gheofar a bhreithniú, an dréachtchód a bhunú nó an 
leasú a dhéanamh, fara modhnú nó gan mhodhnú. 

 (5) Tá feidhm ag fo‑alt (6) in imeachtaí mar gheall ar chion faoin Acht seo i gcás go raibh 
cód cleachtais iomchuí in éifeacht an tráth a rinneadh an cion líomhnaithe.

 (6) I gcás go suífear in aon imeachtaí, maidir le gníomh nó neamhghníomh de chuid 
an chúisí, gur ghné de chion é agus, maidir leis an ngníomh nó maidir leis an 
neamhghníomh sin—

  (a) gur mhainneachtain cód cleachtais iomchuí dá dtagraítear i bhfo‑alt (5) a 
chomhlíonadh é, nó

  (b) gur chomhlíon sé cód cleachtais, 

	 	 beidh	an	mhainneachtain	nó	an	comhlíonadh	inghlactha	i	bhfianaise.

 (7) Aon chóip de chód cleachtais ar a mbeidh deimhniú formhuinithe a airbheartaíonn a 
bheith	sínithe	ag	oifigeach	do	ÚNI,	arna	údarú	nó	arna	húdarú	chuige	sin	ag	ÚNI,	á	rá	
gur cóip dhílis den chód cleachtais an chóip, féadfar, gan cruthúnas ar shíniú an duine 
a shínigh an deimhniú nó go bhfuil sé nó sí údaraithe chun an deimhniú a shíniú, í a 
thabhairt	ar	aird	i	ngach	cúirt	agus	sna	himeachtaí	go	léir	faoin	Acht	seo	agus	is	fianaise	
í, mura suífear a mhalairt, ar an gcód cleachtais.

Fógra teanntála

13. (1) Nuair a bheidh teanntán á dhaingniú d’fheithicil in áit teanntála, déanfaidh an 
t-oibritheoir teanntála nó an duine a mbeidh an teanntán á dhaingniú den fheithicil aige 
nó aici fógra (“fógra teanntála”) a ghreamú den fheithicil freisin, ar fógra é—

  (a) ina gcuirfear in iúl an chúis leis an teanntán a dhaingniú den fheithicil,

  (b) ina gcuirfear in iúl—

   (i) go bhfuil teanntán daingnithe den fheithicil, agus

   (ii) an t-am agus an dáta—

    (I) a braitheadh locadh éagórach nó neamhdhleathach na feithicle, agus

    (II) a daingníodh an teanntán den fheithicil, 

  (c) ina dtabharfar foláireamh nach ceart iarracht a dhéanamh an fheithicil a thiomáint 
nó í a chur ag gluaiseacht ar shlí eile go dtí go mbainfear an teanntán di,

  (d) ina sonrófar na bearta a bheidh le déanamh chun a áirithiú go mbainfear an teanntán 
den fheithicil, agus

  (e) ina dtabharfar mionsonraí faoin bpróiseas achomhairc faoi Chuid 3.

 (2) Níl feidhm ag an alt seo maidir le feithicil dár daingníodh feiste doghluaisteachta faoi 
alt 101B. 

Toirmeasc ar fheithiclí áirithe a theanntáil agus a athshuíomh

14. (1) Ní dhéanfar teanntán a dhaingniú—

  (a) in áit teanntála d’aon cheann díobh seo a leanas—

   (i) otharcharr (a sholáthraíonn soláthraí seirbhíse cúraim práinne  
réamhospidéil atá aitheanta ag an gComhairle um Chúram Práinne Réamh-
Ospidéil),

   (ii) feithicil briogáide dóiteáin de chuid údarás dóiteáin (de réir bhrí an Achta 
Seirbhísí Dóiteáin, 1981),

   (iii) aon fheithicil a bheidh á húsáid ag comhalta den Gharda Síochána nó d’Óglaigh 
na hÉireann le linn a dhualgais nó a dualgais a chomhlíonadh, nó 

   (iv) feithicil a bheidh á húsáid i dtaca le hoibriú gairis leictreonaigh nó gairis eile dá 
dtagraítear in alt 81(1) den Acht um Thrácht ar Bhóithre, 2010 faoi chomhaontú 
de réir fho-alt (7) den alt sin agus a bheidh i suíomh arna chinneadh ag comhalta 
den Gharda Síochána nach ísle céim ná Ceannfort,

   nó

  (b) in áit teanntála reachtúil, d’fheithicil ar a mbeidh ar taispeáint cead loctha duine 
mhíchumasaithe, a bheidh i bhfeidhm de thuras na huaire, mura mbeidh forais 
réasúnacha ag an rialaitheoir carrchlóis nó ag an oibritheoir teanntála chun a 
chreidiúint nach ar mhaithe le caoithiúlacht an duine dár deonaíodh an cead atá an 
fheithicil loctha. 

 (2) Ní dhéanfar feithicil dá dtagraítear i bhfo‑alt (1)(a) a athshuíomh.

 (3) San alt seo, ciallaíonn “cead loctha duine mhíchumasaithe” cead arna dheonú faoi 
airteagal 43 (a cuireadh isteach leis na Rialacháin um Thrácht ar Bhóithre (Trácht 
agus Locadh) (Leasú), 2011 (I.R. Uimh. 239 de 2011)) de na Rialacháin um Thrácht ar 
Bhóithre (Trácht agus Locadh), 1997 (I.R. Uimh. 182 de 1997). 

Muirir uasta scaoilte teanntáin agus athshuímh – áiteanna teanntála neamhreachtúla

15. (1) Féadfaidh ÚNI na muirir uasta a fhéadfar a fhorchur in áiteanna teanntála 
neamhreachtúla a fhorordú—

  (a) i leith teanntán a bhaint d’fheithicil atá loctha go héagórach, agus

  (b) i leith feithicil atá loctha go héagórach a athshuíomh.

 (2) I gcás nach mbeidh aon mhuirear arna fhorordú faoi mhír (a) nó (b) d’fho‑alt (1), is é 
an muirear uasta a fhéadfar a fhorchur in áit teanntála neamhreachtúil—

  (a) i leith muirear scaoilte teanntáin, €100, agus

  (b) i leith muirear athshuímh, €50,

  nó cibé méideanna eile a bheidh, de thuras na huaire, arna bhforordú ag an Aire in ionad 
an mhuirir, tar éis dul i gcomhairle le ÚNI.

 (3) Nuair a bheidh rialacháin á ndéanamh aige faoi fho‑alt (1), féadfaidh ÚNI muirir uasta 
éagsúla a shonrú—

  (a) i leith áiteanna teanntála neamhreachtúla éagsúla, 

  (b) i leith áiteanna teanntála neamhreachtúla i limistéir éagsúla, agus

  (c) i leith imthosca éagsúla agus uaireanta éagsúla den lá.

 (4) I gcás go mbeartóidh ÚNI muirear uasta a shonrú faoin alt seo, déanfaidh ÚNI—

  (a) fógra a fhoilsiú ar a shuíomh gréasáin, agus freisin i nuachtán náisiúnta amháin a 
fhoilsítear agus a scaiptear laistigh den Stát, ar fógra é—

   (i) ina gcuirfear in iúl an muirear uasta beartaithe, agus

   (ii) ina luafar go bhféadfar uiríll a dhéanamh i scríbhinn chuig ÚNI i ndáil leis an 
togra roimh dháta sonraithe (nach luaithe ná 21 lá ó dháta foilsithe an fhógra ar 
an suíomh gréasáin),

   agus

  (b) aon uiríll a dhéanfar faoi mhír (a)(ii) a bhreithniú.

 (5) Ní dhéanfaidh sé difear do bhailíocht aon rialacháin arna dhéanamh faoin alt seo  
fo‑alt (4) a fhágáil gan chomhlíonadh.

 (6) Aon duine a dhéanfaidh, nó a dhéanfaidh iarracht, muirear scaoilte teanntáin nó muirear 
athshuímh a fhorchur is mó ná an muirear uasta arna fhorordú faoi fho‑alt (1) nó a 
shonraítear i bhfo‑alt (2), déanfaidh sé nó sí cion agus dlífear, ar é nó í a chiontú go 
hachomair, fíneáil d’aicme B a chur air nó uirthi. 

 (7) I gcás go soláthrófar comhartha in áit teanntála ar a mbeidh muirear scaoilte teanntáin 
nó muirear athshuímh is mó ná an muirear uasta arna fhorordú faoi fho‑alt (1) nó a 
shonraítear i bhfo‑alt (2) ar taispeáint, beidh cion déanta ag an rialaitheoir loctha don áit 
sin agus dlífear, ar é nó í a chiontú go hachomair, fíneáil d’aicme B a chur air nó uirthi. 

Comhchomhairle ag comhlachtaí reachtúla, etc., nuair a bheidh muirir scaoilte teanntáin 
nó athshuímh á socrú acu

16. (1) Más rud é, tar éis thosach feidhme an ailt seo, go mbeartóidh comhlacht reachtúil 
muirir scaoilte teanntáin nó muirir athshuímh a shocrú i leith feithiclí atá loctha go 
neamhdhleathach nó go héagórach ar thalamh nó ar mhaoin atá ar úinéireacht aige, atá 
ar léas aige nó atá faoina rialú aige, rachaidh an comhlacht i gcomhairle le ÚNI maidir 
leis an togra sin, agus beidh aird aige ar aon mholadh ó ÚNI, sula socróidh sé na muirir 
sin. 

	 (2)	 Más	 rud	 é	 go	 bhforchuirfidh	 comhlacht	 reachtúil	muirir	 scaoilte	 teanntáin	 nó	muirir	
athshuímh i leith feithiclí atá loctha go neamhdhleathach nó go héagórach ar thalamh 
nó ar mhaoin atá ar úinéireacht aige, atá ar léas aige nó atá faoina rialú aige, agus go 
mbeidh na muirir sin i bhfeidhm díreach roimh thosach feidhme an ailt seo, féadfaidh 

ÚNI moltaí a dhéanamh maidir leis na muirir agus beidh aird ag an gcomhlacht lena 
mbaineann ar aon mholtaí den sórt sin. 

Teanntán a bhaint nó feithicil a scaoileadh

17. (1) Más rud é, in áit teanntála, go mbeidh teanntán daingnithe d’fheithicil, déanfar an 
teanntán a bhaint laistigh de cibé tréimhse ama a shonrófar i rialacháin teanntála, tar éis 
an muirear scaoilte teanntáin a íoc nó tar éis an muirear sin a tharscaoileadh. 

 (2) Más rud é, in áit teanntála, go ndéanfar feithicil a athshuíomh chuig áit nach féidir le 
húinéir na feithicle rochtain a fháil ar an bhfeithicil, déanfar an fheithicil a scaoileadh 
laistigh de cibé tréimhse a shonrófar i rialacháin teanntála tar éis an muirear athshuímh 
a íoc nó tar éis an muirear sin a tharscaoileadh.

 (3) I gcás nach mbeidh aon tréimhse arna sonrú, de thuras na huaire, i rialacháin teanntála 
ar tréimhse í ina ndéanfar teanntán a bheidh daingnithe d’fheithicil in áit teanntála 
a bhaint nó ina scaoilfear feithicil sna himthosca a luaitear i bhfo‑alt (2), déanfar an 
teanntán a bhaint nó an fheithicil a scaoileadh, tráth nach déanaí ná 2 uair an chloig, tar 
éis an muirear iomchuí a íoc. 

 (4) Má dhéantar teanntán dá dtagraítear i bhfo‑alt (1) a bhaint den fheithicil dá bhfuil sé 
daingnithe nó má dhéantar feithicil athshuite dá dtagraítear i bhfo‑alt (2) a scaoileadh, ar 
shlí seachas de réir an fho-ailt lena mbaineann nó fho‑alt (3), cinnteoidh an rialaitheoir 
loctha nó an t-oibritheoir teanntála lena mbaineann go ndéanfar an muirear iomchuí 
agus aon mhuirir bhreise a aisíoc gan mhoill leis an duine a d’íoc iad.

 (5) I gcás go ndéanfaidh úinéir feithicle a bheidh loctha agus a mbeidh teanntán 
daingnithe di nó a bheidh athshuite a thaispeáint chun sástacht an rialaitheora loctha 
nó an oibritheora teanntála lena mbaineann gur locadh an fheithicil amhlaidh le linn 
an fheithicil a bheith á húsáid ag duine seachas an t-úinéir agus nach raibh an úsáid sin 
údaraithe ag an úinéir, déanfaidh an rialaitheoir nó an t-oibritheoir an muirear iomchuí 
a	tharscaoileadh	agus	déanfaidh	sé	nó	sí,	nó	cuirfidh	sé	nó	sí	faoi	deara,	an	teanntán	a	
bhaint den fheithicil.

 (6) Níl feidhm ag an alt seo maidir le feithicil a bhfuil feiste doghluaisteachta daingnithe di 
faoi alt 101B. 

CUID 3

geaRáin agus achomhaiRc.

Nós imeachta gearán

18. (1) Féadfaidh ÚNI nós imeachta a bhunú chun breithniú a dhéanamh ar ghearáin ó  
dhaoine den phobal (“nós imeachta gearán”) i leith na nithe seo a leanas—

  (a) rialaitheoirí loctha do chomhall freagrachtaí,

  (b) iompar, iompraíocht agus sainaitheantas oibritheoirí teanntála,

  (c) moill neamhriachtanach ar thaobh rialaitheoirí loctha nó oibritheoirí teanntála 
maidir le freagra a thabhairt ar ghearáin nó ar chumarsáid eile ó dhaoine den phobal, 
agus

  (d) feithiclí a úsáideann oibritheoirí teanntála a shainaithint (lena n-áirítear lógónna, 
greamáin agus fógráin ar fheithiclí den sórt sin). 

 (2) Féadfaidh ÚNI an nós imeachta gearán a leasú.

 (3) Beidh an nós imeachta gearán, a mhéid is indéanta, éasca don úsáideoir agus inrochtana.

 (4) Déanfaidh ÚNI mionsonraí maidir leis an nós imeachta gearán a fhoilsiú ar a shuíomh 
gréasáin agus i bhfoirm chlóite a bheidh ar fáil, ar sin a iarraidh, ar cibé táille réasúnach 
(más ann) a dtabharfaidh ÚNI breith ina leith a íoc.

 (5) Féadfaidh nithe a bhaineann leis an nós imeachta gearán a bheith ann i gcód cleachtais.

Ceart achomhairc

19. Aon duine a ndéanfar teanntáil ar a fheithicil nó a feithicil in áit teanntála nó a ndéanfar a 
fheithicil nó a feithicil a athshuíomh laistigh d’áit teanntála nó ó áit teanntála, féadfaidh 
sé nó sí achomharc a dhéanamh in aghaidh na breithe an fheithicil a theanntáil nó a 
athshuíomh—

  (a) ar an gcéad ásc, chuig an rialaitheoir loctha de réir na nósanna imeachta a leagtar 
amach in alt 20, agus

	 	 (b)	 i	gcás	nach	mbeidh	an	duine	sásta	le	cinneadh	an	rialaitheora	loctha,	chuig	oifigeach	
achomhairc teanntála de réir na nósanna imeachta a leagtar amach in alt 22. 

Nósanna imeachta achomhairc – rialaitheoir loctha

20. (1) Déanfaidh rialaitheoir loctha nósanna imeachta a chur ar bun chun a chumasú do 
dhuine a ndearnadh a fheithicil nó a feithicil a theanntáil nó a athshuíomh achomharc a 
dhéanamh chuig an rialaitheoir loctha in aghaidh na breithe sin. 

 (2) Déanfar foráil leis na nósanna imeachta dá dtagraítear i bhfo‑alt (1) maidir leis na nithe 
seo a leanas:

  (a) forais achomhairc;

  (b) an duine a bhféadfar achomharc a dhéanamh chuige nó chuici;

  (c) an fhoirm, lena n-áirítear foirm leictreonach, ina bhféadfar an t-achomharc a 
dhéanamh; 

  (d) an doiciméadacht a bheidh le cur isteach i dteannta achomhairc;

  (e) an tréimhse ama ar laistigh di a fhéadfaidh duine achomharc a thaisceadh.

 (3) Déanfaidh rialaitheoir loctha achomharc a bhreithniú laistigh de 21 lá ón dáta a 
thaiscfear an t-achomharc.

 (4) Maidir leis na nósanna imeachta a bheidh ar bun chun achomharc a dhéanamh, 
déanfaidh rialaitheoir loctha iad a chur ar fail i bhfoirm chlóite do dhuine dá dtagraítear 
in alt 19 ar iad a iarraidh agus saor in aisce.

 (5) Is i scríbhinn a thabharfar an cinneadh ar achomharc.

	 (6)	 I	 gcás	 go	 gcinnfidh	 rialaitheoir	 loctha	 i	 bhfabhar	 an	 achomharcóra	 in	 achomharc,	
déanfaidh an duine ar ina fhabhar nó ina fabhar a íocadh an muirear aon mhuirir 

arna ngearradh i leith na gníomhaíochta teanntála lena mbaineann a aisíoc leis an 
achomharcóir.

 (7) Féadfaidh ÚNI rialacháin a dhéanamh chun foráil a dhéanamh maidir leis na nithe dá 
dtagraítear i bhfo‑alt (2).

 (8) Aon rialaitheoir loctha a mhainneoidh an t-alt seo nó rialacháin arna ndéanamh faoi 
fho‑alt (7) a chomhlíonadh, déanfaidh sé nó sí cion agus dlífear, ar é nó í a chiontú go 
hachomair, fíneáil d’aicme B a chur air nó uirthi.

 (9) San alt seo, ciallaíonn “achomharc” achomharc arna dhéanamh chuig rialaitheoir 
loctha.

Oifigigh achomhairc theanntála

21. (1) Déanfaidh ÚNI duine amháin nó níos mó a shainainmniú i scríbhinn chun bheith ina 
oifigeach	 achomhairc	 teanntála	 nó	 ina	 hoifigeach	 achomhairc	 teanntála	 ar	 feadh	 cibé	
tréimhse	a	chinnfidh	ÚNI.

 (2) Aon duine a shainainmneofar faoi fho‑alt (1), féadfaidh gurb éard é nó í cibé comhalta 
d’fhoireann ÚNI, nó cibé duine eile, a mheasfaidh ÚNI is cuí.

	 (3)	 Beidh	oifigeach	achomhairc	 teanntála	neamhspleách	 i	 gcomhlíonadh	a	 fheidhmeanna	
nó a feidhmeanna.

Achomhairc a éisteacht – oifigeach achomhairc teanntála

22.	 (1)	 Féadfaidh	 duine	 achomharc	 a	 dhéanamh	 chuig	 oifigeach	 achomhairc	 teanntála,	 tráth	
nach déanaí ná 30 lá tar éis don rialaitheoir loctha lena mbaineann an cinneadh ar 
achomharc a fháil, agus luafar forais an achomhairc san achomharc sin.

 (2) Féadfaidh ÚNI nósanna imeachta a fhorordú chun achomhairc a éisteacht agus a 
chinneadh faoi fho‑alt (1) i ndáil leis na nithe seo a leanas—

  (a) an fhoirm ina dtaiscfear an t-achomharc, lena n-áirítear foirm leictreonach,

  (b) táillí (más ann) chun achomharc a thaisceadh,

	 	 (c)	 aighneachtaí	 a	 dhéanamh,	 cibé	 acu	 ó	 bhéal	 nó	 i	 scríbhinn,	 chuig	 an	 oifigeach	
achomhairc teanntála,

	 	 (d)	 iarrataí	ar	fhaisnéis	bhreise	ón	oifigeach	achomhairc	teanntála,	agus

	 	 (e)	 an	 t-oifigeach	 achomhairc	 teanntála	 do	 cheistiú	 an	 achomharcóra	 agus	 aon	duine	
eile	a	mheasfaidh	an	t-oifigeach	achomhairc	is	cuí.

	 (3)	 Déanfaidh	 oifigeach	 achomhairc	 teanntála	 cinneadh	 i	 scríbhinn	 ar	 achomharc	 faoi	
fho‑alt (1) a luaithe is indéanta in imthosca uile an cháis, agus féadfaidh gur cinneadh 
é—

  (a) chun an bhreith is ábhar don achomharc a dhaingniú, fara athrú nó gan athrú, nó

  (b) chun an t-achomharc a cheadú agus an bhreith a chúlghairm.

	 (4)	 Déanfaidh	oifigeach	achomhairc	teanntála—

  (a) cóip dá chinneadh nó dá cinneadh i dtaobh achomharc faoi fho‑alt (1) a sheoladh 
chuig an achomharcóir mar aon leis na cúiseanna a bhí aige nó aici leis an 
gcinneadh, agus

  (b) cóip d’aon chinneadh faoin alt seo a sheoladh chuig an rialaitheoir loctha lena 
mbaineann. 

	 (5)	 I	 gcás	 gurb	 é	 atá	 i	 gcinneadh	 ó	 oifigeach	 achomhairc	 teanntála	 breith	 ó	 rialaitheoir	
loctha faoi alt 20 a chúlghairm, déanfaidh an rialaitheoir loctha lena mbaineann aon 
táillí nó muirir a d’íoc an t-achomharcóir, nó a íocadh thar ceann an achomharcóra, i 
leith na gníomhaíochta teanntála lena mbaineann a aisíoc leis an achomharcóir.

	 (6)	 Nuair	 a	 bheidh	 cinneadh	 á	 dhéanamh	 aige	 nó	 aici	 faoin	 alt	 seo,	 féadfaidh	 oifigeach	
achomhairc teanntála cibé ordú a dhéanamh i dtaobh costas a mheasfaidh sé nó sí is cuí 
sna himthosca. 

	 (7)	 Ní	 éistfidh	 oifigeach	 achomhairc	 teanntála	 achomharc	 faoi	 fho‑alt (1) i gcás gur 
tionscnaíodh imeachtaí i gcoinne an achomharcóra nó duine eile maidir le cion 
líomhnaithe mar gheall ar locadh neamhdhleathach ar cion é ar ina leith a rinneadh 
an fheithicil lena mbaineann a theanntáil nó a athshuíomh, ach féadfaidh sé nó sí 
an t-achomharc a éisteacht ar na himeachtaí sin a tharraingt siar nó a thabhairt chun 
críche. Más rud é go n-éistfear na himeachtaí sin ach go ndéanfar iad a dhíbhe nó nach 
n-éireoidh leo, déanfar aon mhuirear scaoilte teanntáin nó muirear athshuímh a aisíoc. 

CUID 4

FoRFheidhmiú agus imeachtaí

Cumhachtaí daoine údaraithe

23. (1) Féadfaidh ÚNI daoine nó aicme daoine a cheapadh i scríbhinn chun bheith ina  
ndaoine údaraithe chun críocha na Coda seo. 

 (2) Déanfaidh ÚNI barántas a cheaptha nó a ceaptha a thabhairt, tráth a cheaptha nó a 
ceaptha, do dhuine a cheapfar mar dhuine údaraithe faoi fho‑alt (1) agus, nuair a bheidh 
cumhacht a thugtar do dhuine údaraithe faoin alt seo á feidhmiú aige nó aici, déanfaidh 
sé nó sí, má iarrann aon duine dá ndéantar difear air nó uirthi é, an barántas a thabhairt 
ar aird don duine sin lena iniúchadh. 

 (3) Féadfaidh duine údaraithe, chun a chinntiú go gcomhlíonfar an tAcht seo—

  (a) faoi réir fho‑alt (4), aon tráth réasúnach, dul isteach in aon áit ina bhfuil aon 
ghníomhaíocht teanntála á seoladh nó in áitreabh oibritheora teanntála nó 
rialaitheora loctha, an áit nó an t-áitreabh a chuardach agus scrúdú a dhéanamh ar 
aon	chomharthaí	a	bheidh	ann	agus	ar	aon	taifid	nó	doiciméid	a	gheofar	ann,	

  (b) a cheangal ar dhuine a bheidh i bhfeighil an áitribh nó na háite aon taifead nó 
doiciméid a bhaineann le gníomhaíochtaí teanntála atá faoi chumhacht agus faoi 
rialú an duine a thabhairt ar aird dó nó di (agus i gcás an taifead nó an doiciméad 
sin a bheith á stóráil i bhfoirm neamh-inléite, cóip i bhfoirm inléite a thabhairt ar 
aird dó nó di) agus cibé faisnéis a thabhairt don duine údaraithe a theastóidh le 
réasún uaidh nó uaithi chun an tAcht seo a fhorfheidhmiú, 

	 	 (c)	 taifid	nó	doiciméid	den	sórt	sin	a	iniúchadh	agus	sleachta	a	thógáil	astu	nó	cóipeanna	
a dhéanamh díobh (lena n-áirítear, i gcás faisnéis i bhfoirm neamh-inléite, sliocht as 
an bhfaisnéis sin nó cóip di i mbuanfhoirm inléite),

	 	 (d)	 taifid	 nó	 doiciméid	 den	 sórt	 sin	 a	 thabhairt	 chun	 siúil	 agus	 a	 choimeád	 ar	 feadh	
tréimhse réasúnach lena n-iniúchadh sa todhchaí, agus

	 	 (e)	 fianaise	fhótagrafach	nó	fianaise	físeáin	a	ghlacadh.	

 (4) Ní rachaidh duine údaraithe isteach, ach amháin le toiliú an áititheora nó faoi bharántas 
cuardaigh faoi alt 24, i dteaghais phríobháideach chun críocha an Achta seo.

Barántas cuardaigh

24. (1) Más deimhin le breitheamh den Chúirt Dúiche, trí fhaisnéis faoi mhionn ó dhuine 
údaraithe, go bhfuil forais réasúnacha ann chun a chreidiúint—

	 	 (a)	 go	bhfuil	fianaise	ar	dhéanamh	nó	ar	dhéanamh	beartaithe	ciona	faoin	Acht	seo,	nó	
fianaise	a	bhaineann	leis	an	gcéanna,	le	fáil	ar	thalamh	nó	in	áitreabh,	nó

  (b) go bhfuil taifead a bhaineann le haon ní dá dtagraítear i mír (a), nó go bhféadfadh 
taifead den sórt sin a bheith, ar an talamh nó san áitreabh,

  ansin féadfaidh an breitheamh barántas cuardaigh a eisiúint i ndáil leis an talamh sin nó 
leis an áitreabh sin. 

 (2) Maidir le barántas cuardaigh faoin alt seo, beidh sé sainráite ann go n-údaraíonn sé, agus 
oibreoidh sé chun a údarú, do dhuine údaraithe ainmnithe, agus cibé daoine údaraithe 
nó comhaltaí den Gharda Síochána a mheasfaidh an duine údaraithe ainmnithe is gá ina 
theannta nó ina teannta, aon tráth, laistigh de mhí amháin ó dháta eisiúna an bharántais, 
ar an mbarántas a thabhairt ar aird, má iarrtar amhlaidh, dul isteach, agus forneart 
réasúnach á úsáid más gá, ar an talamh nó san áitreabh a bheidh ainmnithe sa bharántas 
agus na feidhmeanna go léir nó aon cheann de na feidhmeanna a thugtar do dhuine 
údaraithe faoin Acht seo a fheidhmiú. 

Toirmeasc ar bhac a chur ar dhuine údaraithe

25. Aon duine—

	 	 (a)	 a	chuirfidh	bac	nó	treampán	ar	dhuine	údaraithe	a	bheidh	ag	feidhmiú	feidhm	duine	
údaraithe faoin gCuid seo,

  (b) a mhainneoidh ceanglas ó dhuine údaraithe faoin gCuid seo a chomhlíonadh, nó

  (c) a thabharfaidh faisnéis do dhuine údaraithe is eol dó nó di a bheith bréagach nó 
míthreorach,

 déanfaidh sé nó sí cion agus dlífear, ar é nó í a chiontú go hachomair, fíneáil d’aicme A a 
chur air nó uirthi.

Comhlíonadh

26. (1) Féadfaidh ÚNI a cheangal—

  (a) ar rialaitheoir loctha nó ar oibritheoir teanntála faisnéis a sholáthar i dtaobh é nó í 
do chomhlíonadh an Achta seo, rialacháin teanntála, nó cód cleachtais, nó

  (b) ar rialaitheoir loctha faisnéis a sholáthar i dtaobh é nó í do chomhlíonadh rialacháin 
maidir le comharthaíocht nó ceanglais a bhaineann leis an nós imeachta achomhairc 
faoi alt 20,

  agus tabharfar an fhaisnéis sin do ÚNI laistigh de cibé tréimhse réasúnach a iarrfaidh 
ÚNI. 

 (2) I gcás go mainneoidh rialaitheoir loctha nó oibritheoir teanntála faisnéis a thabhairt 
do ÚNI de réir fho‑alt (1), féadfaidh ÚNI a threorú don rialaitheoir loctha nó don 
oibritheoir teanntála an fhaisnéis a thabhairt de réir an ordacháin. Féadfaidh an 
rialaitheoir loctha nó an t-oibritheoir teanntála uiríll a dhéanamh chuig ÚNI maidir leis 
an ordachán tráth nach déanaí ná 21 lá tar éis an t-ordachán a thabhairt nó cibé tréimhse 
bhreise a cheadóidh ÚNI. 

 (3) I gcás go mbeidh ÚNI den tuairim—

  (a) nach bhfuil rialaitheoir loctha nó oibritheoir teanntála ag comhlíonadh an Achta 
seo, rialacháin arna ndéanamh faoin Acht seo nó cód cleachtais, nó

  (b) nach bhfuil oibritheoir teanntála ag comhlíonadh fho-alt (8)(d) d’alt 101B,

  féadfaidh ÚNI a threorú don rialaitheoir loctha nó don oibritheoir teanntála an céanna 
a chomhlíonadh de réir an ordacháin agus de réir na tréimhse ama a shonrófar ann. 
Féadfaidh an rialaitheoir loctha nó an t-oibritheoir teanntála uiríll a dhéanamh chuig 
ÚNI maidir leis an ordachán tráth nach déanaí ná 21 lá tar éis an t-ordachán a thabhairt 
nó cibé tréimhse bhreise a cheadóidh ÚNI. 

 (4) I gcás go measfaidh ÚNI, tar éis aon uiríll a dhéanfar chuige faoi fho‑alt (2) nó (3) a 
bhreithniú, nár tugadh an fhaisnéis dó a cheanglaítear a thabhairt dó nó, maidir le foráil 
den Acht seo, maidir le haon rialachán faoin Acht seo nó maidir le cód cleachtais, nach 
ndearnadh í nó é a chomhlíonadh de réir an treoraithe, féadfaidh sé a chur in iúl don 
duine lena mbaineann go bhfuil sé ar intinn aige iarratas a dhéanamh chun na Cúirte 
Cuarda ar ordú lena dtreorófar go ndéanfar an céanna a chomhlíonadh, agus féadfaidh 
sé, tráth nach luaithe ná 7 lá tar éis an méid sin a chur in iúl don duine, iarratas 
a dhéanamh chuig an mbreitheamh den Chúirt Chuarda ar laistigh dá chuaird nó dá 
cuaird a sheolann an duine gnó mar rialaitheoir loctha nó mar oibritheoir teanntála ar 
ordú lena dtreorófar don duine an fhaisnéis a sholáthar a cheanglaítear a sholáthar nó an 
fhoráil den Acht seo, an rialachán lena mbaineann faoin Acht seo nó an cód cleachtais, 
de réir mar a bheidh, a chomhlíonadh. 

 (5) Féadfaidh an breitheamh, ar iarratas faoi fho‑alt (4) a éisteacht, cibé ordú is cuí leis nó 
léi a dhéanamh.

 (6) Is breith chríochnaitheach an bhreith ó bhreitheamh ar iarratas faoi fho‑alt (4), seachas 
achomharc i gcoinne na breithe ar phonc dlí, ar achomharc é a fhéadfar a dhéanamh 
chun na hArd-Chúirte. 

Ordacháin agus fógraí a sheirbheáil

27. (1) Déanfar ordachán nó fógra faoin gCuid seo a dhíriú chuig an duine lena mbaineann 
faoina ainm nó faoina hainm agus féadfar é a sheirbheáil ar an duine nó a thabhairt dó 
nó di—

  (a) trí chóip a thabhairt don dhuine, dá fhostaí nó dá fostaí, dá sheirbhíseach nó dá 
seirbhíseach nó dá ghníomhaire nó dá gníomhaire, nó i gcás comhpháirtíochta, trí 
chóip a sheachadadh ar aon duine de na comhpháirtithe, 

  (b) trí chóip a fhágáil ag an seoladh ag a bhfuil gnáthchónaí ar an duine, ag a seolann sé 
nó sí gnó, nó, i gcás go mbeidh seoladh le haghaidh seirbheáil ordachán nó fógraí 
tugtha ag an duine do ÚNI, ag an seoladh sin,

  (c) trí chóip a sheoladh leis an bpost chuig an seoladh ag a bhfuil gnáthchónaí ar an 
duine nó ag a seolann sé nó sí gnó, i gcás comhlacht corpraithe nó comhlacht 
neamhchorpraithe,	 chuig	 oifig	 chláraithe	 an	 chomhlachta	 nó,	 i	 gcás	 go	 mbeidh	
seoladh le haghaidh seirbheála tugtha ag an duine do ÚNI, chuig an seoladh sin, 

  (d) trí chóip a sheoladh leis an bpost leictreonach nó le hinneall macasamhla, chuig 
feiste nó saoráid chun post leictreonach nó macasamhla a ghlacadh atá suite ag 
an seoladh ag a bhfuil gnáthchónaí ar an duine nó ag a seolann sé nó sí gnó nó, 
más rud é go mbeidh seoladh leictreonach nó seoladh uimhreach macasamhla le 
haghaidh seirbheáil ordacháin nó fógra tugtha ag an duine do ÚNI, chuig an seoladh 
leictreonach sin nó chuig an inneall  macasamhla sin, ach sin sa chás amháin—

   (i) go ngineann saoráid an fhaighteora chun post leictreonach a ghlacadh 
teachtaireacht á dhaingniú go bhfuarthas an post leictreonach go rathúil, nó

   (ii) go ngineann inneall macasamhla an tseoltóra teachtaireacht á dhaingniú go 
ndearnadh líon iomlán leathanach an fhógra nó an scéala a tharchur go rathúil.

 (2) Chun críocha an ailt seo, meastar gnáthchónaí a bheith ar chuideachta de réir bhrí 
Achtanna	 na	 gCuideachtaí	 ag	 a	 hoifig	 chláraithe	 agus	meastar	 gnáthchónaí	 a	 bheith	
ar gach comhlacht corpraithe eile nó gach comhlacht neamhchorpraithe eile ag a 
phríomhoifig	nó	ag	a	phríomháit	ghnó.

Imeachtaí

28. Féadfaidh ÚNI imeachtaí mar gheall ar chion faoin Acht seo a thionscnamh agus a 
thabhairt ar aghaidh go hachomair.

Costais a íoc ar chiontú

29. (1) I gcás go gciontófar duine i gcion faoin Acht seo, déanfaidh an chúirt, mura deimhin 
léi go bhfuil cúiseanna speisialta agus substaintiúla ann gan déanamh amhlaidh, a ordú 
don duine na costais agus na caiteachais, arna dtomhas ag an gcúirt, arna dtabhú ag an 
údarás ionchúisimh i ndáil le himscrúdú, brath agus ionchúiseamh an chiona, a íoc.

 (2) Féadfaidh costais agus caiteachais arna dtabhú i ndáil le ceachtar de na nithe seo 
a leanas nó i ndáil leo araon a bheith ar áireamh i gcostais agus i gcaiteachais dá 
dtagraítear i bhfo‑alt (1)—

  (a) ionadaíocht dhlíthiúil sa chúirt, agus

  (b) luach saothair agus caiteachais fostaithe de chuid ÚNI nó daoine eile a bheidh ar 
fostú ag ÚNI.

Cion – comhlacht corpraithe

30. (1) Más rud é go ndéanfaidh comhlacht corpraithe cion faoin Acht seo agus go gcruthófar 
go ndearnadh an cion sin amhlaidh le toiliú, cúlcheadú nó ceadú, nó gurbh inchurtha 
é i leith aon fhaillí thoiliúil ar thaobh,  aon duine is stiúrthóir, bainisteoir, rúnaí nó 
oifigeach	eile	de	chuid	an	chomhlachta	chorpraithe	nó	duine	a	d’airbheartaigh	a	bheith	
ag gníomhú in aon cháil den sórt sin, déanfaidh an duine sin, chomh maith leis an 
gcomhlacht corpraithe, cion agus dlífear imeachtaí a thionscnamh ina choinne nó ina 
coinne agus é nó í a phionósú amhail is dá mbeadh sé nó sí ciontach sa chion céadluaite.

 (2) I gcás gurb iad comhaltaí comhlachta chorpraithe a bhainistíonn gnóthaí an chomhlachta 
sin, tá feidhm ag fo‑alt (1) i ndáil le gníomhartha agus mainneachtainí comhalta i dtaca 
lena fheidhmeanna bainistíochta nó lena feidhmeanna bainistíochta amhail is dá mba 
stiúrthóir nó bainisteoir de chuid an chomhlachta chorpraithe é nó í. 

Fógraí íocaíochta seasta

31. (1) I gcás go mbeidh forais réasúnacha ag duine údaraithe chun a chreidiúint go bhfuil cion 
faoi alt 10(4) nó 11(4) á dhéanamh nó déanta ag duine, féadfaidh sé nó sí fógra (“fógra 
íocaíochta seasta”) a sheirbheáil go pearsanta nó leis an bpost san fhoirm fhorordaithe 
ar an duine á rá—

  (a) go líomhnaítear go ndearna an duine an cion,

  (b) go bhféadfaidh an duine, le linn na tréimhse 28 lá dar tosach an dáta a shonrófar san 
fhógra, íocaíocht €250, a mbeidh an fógra ina teannta, agus é comhlánaithe go cuí, 
a dhéanamh le ÚNI ag an seoladh a shonrófar san fhógra, 

  (c) mura ndéanfaidh an duine an íocaíocht a shonraítear i mír (b) le linn na tréimhse a 
shonraítear amhlaidh, agus an fógra, arna chomhlánú go cuí, ina teannta, féadfaidh 
an duine, le linn na tréimhse 28 lá dar tosach an tráth a rachaidh an tréimhse sin in 
éag, íocaíocht a dhéanamh mar atá sonraithe san fhógra ar íocaíocht í atá 50 faoin 
gcéad níos mó ná an méid dá dtagraítear i mír (b), agus an fógra, arna chomhlánú 
go cuí, ina teannta, 

  (d) nach bhfuil d’oibleagáid ar an duine an íocaíocht a dhéanamh, agus

  (e) nach ndéanfar ionchúiseamh i leith an chiona líomhnaithe a thionscnamh le linn 
na dtréimhsí a shonrófar san fhógra faoi mhíreanna (b) agus (c) agus, má dhéantar 
íocaíocht a shonrófar san fhógra le linn na tréimhse cuí a shonrófar amhlaidh i ndáil 
leis an íocaíocht, a mbeidh an fógra ina teannta, agus é comhlánaithe go cuí, nach 
dtionscnófar aon ionchúiseamh i leith an chiona líomhnaithe. 

 (2) I gcás go dtabharfar fógra faoi fho‑alt (1)—

  (a) féadfaidh an duine lena mbaineann an fógra, le linn na tréimhse a shonrófar san 
fhógra, íocaíocht a shonrófar san fhógra, agus an fógra, arna chomhlánú go cuí, 
ina teannta, a dhéanamh le ÚNI ag an seoladh a shonrófar san fhógra an tráth cuí a 
shonrófar amhlaidh i ndáil leis an íocaíocht,

  (b) féadfaidh ÚNI an íocaíocht a ghlacadh, admháil a eisiúint ina leith agus an t-airgead 
a íocadh amhlaidh a choimeád, agus ní bheidh aon íocaíocht a ghlacfar amhlaidh 
inghnóthaithe in aon imthosca ag an duine a rinne í,

  (c) ní dhéanfar ionchúiseamh i leith an chiona líomhnaithe lena mbaineann an fógra a 
thionscnamh le linn na dtréimhsí a shonrófar san fhógra faoi mhíreanna (b) agus (c) 
d’fho‑alt (1) agus, má dhéantar íocaíocht a shonrófar amhlaidh le linn na tréimhse 
cuí a shonrófar amhlaidh i ndáil leis an íocaíocht, a mbeidh an fógra ina teannta, 
agus é comhlánaithe go cuí, ní thionscnófar aon ionchúiseamh i leith an chiona 
líomhnaithe. 

 (3) In ionchúiseamh mar gheall ar chion faoi fhoráil dá dtagraítear i bhfo‑alt (1), is ar an 
gcosantóir a bheidh an dualgas a chruthú, maidir le híocaíocht a rinneadh de bhun fógra 
íocaíochta seasta, go ndearnadh an íocaíocht sin.

 (4) In aon imeachtaí i leith cion dá dtagraítear i bhfo‑alt (1), aon doiciméad a airbheartaíonn 
gur deimhniú admhála é ar chur leis an bpost nó ar sheachadadh, ag an bPost nó ag 
seirbhís	poist	eile,	nó	thar	a	cheann	nó	thar	a	ceann,	is	fianaise	é	ar	an	bhfógra	íocaíochta	
seasta a chur leis an bpost nó a sheachadadh.

 (5) Féadfaidh ÚNI rialacháin a dhéanamh lena bhforordófar aon ní dá dtagraítear san alt 
seo mar ní atá forordaithe nó le forordú.

 (6) Déanfar ioncam a ghinfear trí mhéideanna íocaíochta seasta forordaithe a íoc faoin 
alt	 seo	 a	 dhiúscairt	 ar	 mhodh	 a	 chinnfidh	 ÚNI	 le	 comhaontú	 an	Aire	 agus	 an	Aire	
Caiteachais Phoiblí agus Athchóirithe. 

CUID 5

teanntáil aR BhóithRe PoiBlí

Leasú ar alt 101B d’Acht 1961 – feithiclí atá loctha go neamhdhleathach a dhéanamh 
doghluaiste

32. Cuirtear an méid seo a leanas in ionad alt 101B (a cuireadh isteach le halt 9 den Acht um 
Iompras Bhaile Átha Cliath (Díscaoileadh), 1987) d’Acht 1961:

“101B. (1) San alt seo—

ciallaíonn	‘oifigeach	teanntála’—

  (a) comhalta den Gharda Síochána,

  (b) maor tráchta (de réir bhrí an Achta um Údaráis Áitiúla (Maoir Thráchta), 
1975), nó

  (c) duine nó aicme daoine atá údaraithe ag údarás áitiúil faoi fho-alt (2);

ciallaíonn ‘feiste doghluaisteachta’ aon fheiste nó fearas atá deartha nó 
oiriúnaithe lena daingniú nó lena dhaingniú d’fheithicil ionas nach féidir í 
a thiomáint nó í a chur ag gluaiseacht ar shlí eile;

ciallaíonn ‘muirear forordaithe’ méid an mhuirir arna fhorordú faoi fho-alt 
(7)(a) agus folaíonn sé, i gcás go mbogfar feithicil go dtí áit eile chun feiste 
doghluaisteachta a dhaingniú di, na costais a bhaineann leis an bhfeithicil 
a aistriú;

ciallaíonn ‘feithicil’ feithicil inneallghluaiste, leantóir nó leathleantóir nó 
teaglaim de dhá cheann nó níos mó díobh. 

 (2) Féadfaidh údarás áitiúil a údarú do dhuine nó d’aicme daoine chun críocha 
an ailt seo feistí doghluaisteachta a dhaingniú d’fheithiclí laistigh dá 
limistéar feidhme.

	 (3)	 I	gcás	go	dtiocfaidh	oifigeach	teanntála	ar	fheithicil	ar	bhóthar	poiblí	agus	í	
loctha de shárú ar aon rialachán arna dhéanamh faoi alt 35 nó ar aon fhodhlí 
arna dhéanamh faoi alt 36 nó 36A den Acht um Thrácht ar Bhóithre, 1994, 
féadfaidh sé nó sí nó duine a bheidh ag gníomhú faoina threoir nó faoina 
treoir—

  (a) feiste doghluaisteachta a dhaingniú den fheithicil fad a bheidh sí san áit 
ina bhfuair sé nó sí í, nó

  (b) í a bhogadh as an áit ina bhfaigheann sé nó sí í (bíodh nó ná bíodh feiste 
doghluaisteachta daingnithe aige nó aici di) go dtí áit eile agus feiste 
doghluaisteachta a dhaingniú di san áit eile sin. 

 (4) Nuair a bheidh feiste doghluaiseachta á daingniú d’fheithicil aige nó aici,  
déanfaidh	oifigeach	teanntála	fógra	san	fhoirm	fhorordaithe	a	ghreamú	den	
fheithicil freisin, ar fógra é—

  (a) ina gcuirfear in iúl an chúis leis an bhfeiste a dhaingniú den fheithicil,

  (b) ina gcuirfear in iúl—

   (i) gur daingníodh an fheiste den fheithicil, agus

   (ii) an t-am agus an dáta—

    (I) a braitheadh an sárú dá dtagraítear i bhfo-alt (3) i ndáil leis an 
bhfeithicil, agus

    (II) a daingníodh an fheiste den fheithicil,

  (c) ina dtabharfar foláireamh nár cheart iarracht a dhéanamh an fheithicil a 
thiomáint nó í a chur ag gluaiseacht ar shlí eile go dtí go mbainfear an 
fheiste di,

  (d) ina sonrófar na bearta a bheidh le déanamh chun a áirithiú go mbainfear 
di amhlaidh í, agus

  (e) ina dtabharfar mionsonraí faoin bpróiseas achomhairc faoi Chuid 3 den 
Acht um Theanntáil Feithiclí, 2015.

	 (5)	 Faoi	réir	fho-alt	(8),	ní	fhéadfaidh	aon	duine	ach	amháin	oifigeach	teanntála	
nó duine a bheidh ag gníomhú faoina threoir nó faoina treoir feiste 
doghluaisteachta a bheidh daingnithe d’fheithicil faoin alt seo a bhaint di. 

 (6) I gcás go mbeidh feiste doghluaisteachta daingnithe d’fheithicil de réir an 
ailt seo, ní gá fógra muirir sheasta faoi alt 103 den Acht seo nó faoi alt 
35 den Acht um Thrácht ar Bhóithre, 2010 a sheirbheáil ar dhuine, nó a 
ghreamú den fheithicil lena mbaineann, i leith an tsáraithe mura mbeidh 

sé i gceist go bhféadfaí imeachtaí mar gheall ar chion i ndáil leis an sárú a 
thionscnamh.

 (7) Féadfaidh an tAire, tar éis dul i gcomhairle leis an Aire Dlí agus Cirt agus 
Comhionannais agus leis an Údarás Náisiúnta Iompair, na nithe seo a leanas 
a fhorordú—

  (a) méid an mhuirir a bheidh le híoc chun feiste doghluaisteachta a bhaint 
faoi fho-alt (8), agus féadfar muirir éagsúla a fhorordú in imthosca 
éagsúla,

  (b) foirm fógra faoi fho-alt (4), 

  (c) an modh ar a n-íocfar, agus an duine lena n-íocfar, an muirear sin.

 (8) (a) Ní dhéanfar feiste doghluaisteachta a bheidh daingnithe d’fheithicil 
faoin alt seo a bhaint di ach amháin—

   (i) má thaispeánann an duine a bheidh ag iarraidh go mbainfear an 
fheiste	den	 fheithicil,	 chun	 sástacht	 aon	oifigeach	 teanntála,	gurb	
é nó í úinéir na feithicle é nó í nó go bhfuil sé nó sí údaraithe ag a 
húinéir chun a iarraidh go mbainfear an fheiste den fheithicil, agus 
má íocann sé nó sí an muirear forordaithe,

   (ii) chun an fheithicil a aistriú faoi alt 97, nó

   (iii) chun an fheithicil a bhogadh faoi fho-alt (3). 

  (b) I gcás go ndéanfaidh úinéir feithicle a bheidh loctha agus a mbeidh 
feiste doghluaisteachta daingnithe di faoin alt seo a thaispeáint chun 
sástacht	aon	oifigigh	teanntála	gur	locadh	an	fheithicil	amhlaidh	le	linn	
í a bheith á húsáid ag duine seachas an t-úinéir agus nach raibh an úsáid 
sin	údaraithe	ag	an	úinéir,	déanfaidh	an	t-oifigeach	teanntála	an	muirear	
forordaithe a tharscaoileadh agus déanfaidh sé nó sí nó duine a bheidh 
ag gníomhú faoina threoir nó faoina treoir an fheiste doghluaisteachta a 
bhaint den fheithicil.

  (c) Déanfar feiste doghluaisteachta a bheidh daingnithe d’fheithicil faoin 
alt seo a bhaint den fheithicil—

   (i) i gcás go bhforordófar le rialacháin faoi alt 10 den Acht um 
Theanntáil Feithiclí, 2015 an tréimhse ama ar laistigh di a dhéanfar 
feiste doghluaisteachta a bhaint d’fheithicil, tar éis an muirear 
forordaithe a íoc nó tar éis an muirear sin a tharscaoileadh, laistigh 
den tréimhse sin tar éis an muirear sin a íoc nó a tharscaoileadh, nó

   (ii) i gcás nach bhforordófar aon tréimhse den sórt sin, tráth nach déanaí 
ná 2 uair an chloig tar éis an muirear forordaithe a íoc nó tar éis an 
muirear sin a tharscaoileadh. 

  (d) I gcás go ndéanfar feiste doghluaisteachta a bhaint d’fheithicil ar 
shlí seachas de réir mhír (c), déanfaidh an t-oibritheoir teanntála lena 
mbaineann (de réir bhrí alt 2 den Acht um Theanntáil Feithiclí, 2015) 
a chinntiú go ndéanfar an muirear forordaithe (má íocadh é) agus aon 

mhuirir bhreise a aisíoc gan mhoill leis an duine a d’íoc an muirear nó 
na muirir. 

 (9) Ní dhéanfaidh aon duine seachas úinéir na feithicle nó duine a bheidh 
údaraithe ag an úinéir sin chun an fheithicil a úsáid fógra a bheidh greamaithe 
d’fheithicil	faoin	alt	seo	a	bhaint	di	ná	ní	bhainfidh	sé	nó	sí	leis,	agus	aon	
duine a sháróidh an fo-alt seo, déanfaidh sé nó sí cion.

	 (10)	 Aon	duine	nach	oifigeach	 teanntála	nó	nach	duine	a	bheidh	ag	gníomhú	
faoi	 threoir	 oifigeach	 teanntála	 a	 dhaingneoidh	 feiste	 doghluaisteachta	
d’fheithicil ar bhóthar poiblí, déanfaidh sé nó sí cion.

 (11) Aon duine—

	 	 (a)	 a	choiscfidh	nó	a	bhacfaidh	oifigeach	teanntála,	nó	duine	a	bheidh	ag	
gníomhú faoina threoir nó faoina treoir, le linn a fheidhmeanna nó a 
feidhmeanna a chomhlíonadh faoin alt seo, nó

  (b) a dhéanfaidh, gan údarás a bheith aige sin a dhéanamh faoin alt seo, 
feiste doghluaisteachta a bheidh daingnithe d’fheithicil faoin alt seo a 
bhaint den fheithicil, nó a dhéanfaidh iarracht ar í a bhaint di,

déanfaidh sé nó sí cion.”.

Díolúintí ó fhorálacha áirithe de na hAchtanna um Thrácht ar Bhóithre, 1961 go 2014 le 
haghaidh oibríochtaí teanntála

33. (1) Maidir le ceanglais faoi rialacháin arna ndéanamh faoi alt 35 nó faoi fhodhlíthe arna 
ndéanamh faoi alt 36 nó 36A den Acht um Thrácht ar Bhóithre, 1994 maidir le feithicil 
a locadh nó maidir le feithicil do dhul isteach ar bhóthar, níl feidhm acu maidir le 
feithicil a bheidh á húsáid ag oibritheoir teanntála nó faoi threoir oibritheoir teanntála 
i gcúrsa gníomhaíochtaí teanntála i leith locadh neamhdhleathach in áit phoiblí, i gcás 
nach ndéanfaidh an úsáid sin sábháilteacht luchta úsáidte bóithre a chur i mbaol nó bac 
a chur ar lucht úsáidte bóithre. 

 (2) I gcás go measfaidh comhalta den Gharda Síochána go ndearna oibritheoir teanntála 
nó duine a bheidh ag gníomhú faoi threoir an oibritheora feithicil a locadh, i gcúrsa 
gníomhaíochtaí teanntála in áit phoiblí, lena  ndéantar sábháilteacht luchta úsáidte 
bóithre a chur i mbaol nó bac a chur ar lucht úsáidte bóithre, féadfaidh an comhalta a 
cheangal air nó uirthi an fheithicil a bhogadh go dtí cibé suíomh a ordóidh an comhalta 
chun na gníomhaíochtaí sin a dhéanamh.

	 (3)	 Aon	duine	a	mhainneoidh	ceanglas	a	chuirfidh	comhalta	den	Gharda	Síochána	air	nó	
uirthi faoi fho‑alt (2) a chomhlíonadh, déanfaidh sé nó sí cion agus dlífear, ar é nó í a 
chiontú go hachomair, fíneáil d’aicme C a chur air nó uirthi.

	 (4)	 San	alt	seo,	ciallaíonn	“oibritheoir	teanntála”	oifigeach	teanntála	(de	réir	bhrí	alt	101B).

CUID 6

maoin de chuid cié, láRionaid chuanta iascaigh agus cuanta

Maoin de chuid CIÉ

34. Leasaítear an tAcht Iompair, 1950—

  (a) in alt 2(1), tríd an méid seo a leanas a chur isteach:

“ciallaíonn ‘feiste doghluaisteachta’ feiste nó fearas atá deartha nó 
oiriúnaithe lena daingniú nó lena dhaingniú d’fheithicil ionas nach féidir í 
a thiomáint nó í a chur ag gluaiseacht ar shlí eile;”,

  (b) in alt 20(1)—

   (i) tríd an méid seo a leanas a chur in ionad mhír (bb) (a cuireadh isteach le halt 
128(a) d’Acht 2005):

  “(bb) saoráidí loctha a sholáthar d’fheithiclí ar thalamh ar leis an mBord é nó 
atá ar áitiú ag an mBord,”,

   (ii) tríd an méid seo a leanas a chur isteach i ndiaidh fho-alt (2):

 “(2A) Féadfaidh an Bord muirir a shocrú chun feiste doghluaisteachta a bheidh 
daingnithe d’fheithicil a bhaint den fheithicil agus chun feithicil a aistriú, 
a choinneáil, a stóráil, a scaoileadh agus a dhiúscairt faoi fhodhlíthe arna 
ndéanamh faoi alt 22(1)(ee)(ii).”, 

   agus

  (c) in alt 22(1)(ee) (a cuireadh isteach le halt 128(b) d’Acht 2005), tríd an méid seo a 
leanas a chur in ionad fhomhír (ii):

   “(ii) chun foráil a dhéanamh maidir leis na nithe seo a leanas—

    (I) feiste doghluaisteachta a dhaingniú d’fheithicil atá loctha 
contrártha do na fodhlíthe sin nó atá loctha gan an muirear 
a bheidh socraithe i leith locadh na feithicle in aon áit ar an 
talamh sin a íoc,

    (II) feiste doghluaisteachta den sórt sin a bhaint,

    (III) feithicil atá loctha amhlaidh a aistriú, a choinneáil, a stóráil 
agus a scaoileadh, agus

    (IV) feithicil a choinneofar a dhiúscairt,”.

Lárionaid chuanta iascaigh

35. Leasaítear alt 4 den Acht um Lárionaid Chuanta Iascaigh, 1968—

  (a) i bhfo-alt (2), tríd an méid seo a leanas a chur isteach i ndiaidh mhír (a):

  “(aa) fodhlíthe a dhéanamh maidir le nithe a bhaineann le feithiclí a úsáid 
agus a locadh ag an lárionad, lena n-áirítear—

   (i) trácht a rialáil i gcoitinne, lena n-áirítear srianta ar locadh, treo an 
tráchta agus luas uasta an tráchta ag an lárionad, agus 

   (ii) foráil a dhéanamh maidir leis na nithe seo a leanas—

    (I) feiste doghluaisteachta a dhaingniú d’fheithicil atá loctha 
contrártha do na fodhlíthe sin nó atá loctha gan an muirear a 
fhorchuirtear i leith locadh na feithicle in aon áit ag an lárionad 
a íoc,

    (II) feiste doghluaisteachta den sórt sin a bhaint,

    (III) feithicil arna locadh amhlaidh a aistriú, a choinneáil, a stóráil 
agus a scaoileadh, agus

    (IV) feithicil a choinneofar a dhiúscairt,”, 

  (b) i bhfo-alt (2), tríd an méid seo a leanas a chur isteach i ndiaidh mhír (b):

  “(ba) fodhlíthe a dhéanamh lena socrófar na muirir i leith feithicil a locadh 
ag an lárionad, i leith feiste doghluaisteachta a bheidh daingnithe 
d’fheithicil a bhaint di agus i leith feithicil a aistriú, a choinneáil, a 
stóráil, a scaoileadh agus a dhiúscairt, faoin alt seo,”,

  (c) i bhfo-alt (6), tríd an méid seo a leanas a chur in ionad mhír (a) (a cuireadh isteach 
le halt 54 den Acht um Shábháilteacht Mhuirí, 2005):

 “(6) (a) Aon duine a sháróidh fodhlí (seachas fodhlí arna dhéanamh faoi fho-alt 
(2)(ba)) nó ordú arna dhéanamh faoin alt seo, nó a mhainneoidh an 
céanna a chomhlíonadh, déanfaidh sé nó sí cion agus dlífear, ar é nó í a 
chiontú go hachomair, fíneáil d’aicme C a chur air nó uirthi.”,

   agus

  (d) tríd an méid seo a leanas a chur isteach i ndiaidh fho-alt (9):

 “(10) San alt seo, ciallaíonn ‘feiste doghluaisteachta’ feiste nó fearas atá deartha 
nó oiriúnaithe lena daingniú nó lena dhaingniú d’fheithicil ionas nach féidir 
í a thiomáint nó í a chur ag gluaiseacht ar shlí eile.”.

Cuanta

36. Leasaítear an tAcht Cuanta, 1996—

  (a) in alt 2(1), tríd an méid seo a leanas a chur isteach:

“ciallaíonn ‘feiste doghluaisteachta’ feiste nó fearas atá deartha nó 
oiriúnaithe lena daingniú nó lena dhaingniú d’fheithicil ionas nach féidir í 
a thiomáint nó í a chur ag gluaiseacht ar shlí eile;”,

  (b) in alt 6, tríd an méid seo a leanas a chur in ionad fho-alt (2) (a cuireadh isteach le 
halt 58 den Acht um Shábháilteacht Mhuirí, 2005):

 “(2) Aon duine a dhéanfaidh cion faoin Acht seo (seachas alt 42, 46, 50, 52, 53, 
60 nó 70), dlífear, ar é nó í a chiontú go hachomair, fíneáil d’aicme A a chur 
air nó uirthi.”,

  (c) in alt 42 (arna leasú le halt 8 den Acht Cuanta (Leasú), 2000)—

   (i) tríd an méid seo a leanas a chur isteach i ndiaidh fho-alt (1):

 “(1A) Féadfaidh cuideachta fodhlíthe a dhéanamh maidir le nithe a bhaineann le 
feithiclí a úsáid agus a locadh ag a cuan, lena n-áirítear—

  (a) trácht a rialáil i gcoitinne, lena n-áirítear srianta loctha, treo an tráchta 
agus luas uasta an tráchta ag a cuan, agus

  (b) foráil a dhéanamh maidir leis na nithe seo a leanas—

   (i) feiste doghluaisteachta a dhaingniú d’fheithicil a bheidh loctha 
contrártha do na fodhlíthe sin nó a bheidh loctha gan an muirear a 
fhorchuirtear i leith locadh na feithicle in aon áit ag an gcuan a íoc,

   (ii) feiste doghluaisteachta den sórt sin a bhaint,

   (iii) feithicil arna locadh amhlaidh a aistriú, a choinneáil, a stóráil agus 
a scaoileadh, agus

   (iv) feithicil a choinneofar a dhiúscairt.”,

    agus

   (ii) tríd an méid seo a leanas a chur isteach i ndiaidh fho-alt (2):

 “(2A) Aon duine a bheidh ciontach i gcion faoi fho-alt (2) i leith sárú ar fhoráil 
d’fhodhlí—

  (a) arna dhéanamh faoi fho-alt (1), dlífear, ar é nó í a chiontú go hachomair, 
fíneáil d’aicme A a chur air nó uirthi, nó

  (b) arna dhéanamh faoi fho-alt (1A), dlífear, ar é nó í a chiontú go hachomair, 
fíneáil d’aicme C a chur air nó uirthi.”,

   agus

  (d) tríd an méid seo a leanas a chur isteach i ndiaidh alt 42:

“Muirir loctha, etc.

42A. Féadfaidh cuideachta muirir a shocrú i leith feithiclí a locadh ag a cuan agus 
i leith feiste doghluaisteachta a bheidh daingnithe d’fheithicil a bhaint den 
fheithicil nó i leith feithicil arna haistriú, arna coinneáil, arna stóráil, arna 
scaoileadh nó arna diúscairt faoi fhodhlíthe faoi alt 42(1A).”.

Iarnróid éadroma

37. Leasaítear an tAcht Iompair (Bonneagar Iarnróid), 2001—

  (a) in alt 66(1) (a cuireadh isteach le halt 134 d’Acht 2005), tríd an méid seo a leanas a 
chur isteach i ndiaidh fhomhír (vi):

   “(via) feithiclí a choinneáil, a stóráil, a scaoileadh agus a dhiúscairt,”,

  (b) in alt 66A(1) (a cuireadh isteach le halt 134 d’Acht 2005), tríd an méid seo a leanas 
a chur isteach i ndiaidh mhír (a): 

  “(aa) go bhfuil sí loctha gan an muirear a fhorchuirtear i leith locadh na 
feithicle i saoráid loctha arna soláthar ag an nGníomhaireacht a íoc,”,

   agus

  (c) tríd an méid seo a leanas a chur isteach i ndiaidh alt 66C:

“Muirir loctha

66D. Féadfaidh an Ghníomhaireacht saoráidí loctha a sholáthar ar thalamh atá 
tadhlach le hiarnród agus muirir a shocrú i leith feithiclí a locadh ar an talamh 
sin.”.

